
«Jendeak dira garrantzitsuena, ez lekuak» 

Angel Fernandez - Mendi gidaria 

Mende laurdena bete du Izadi Artean 'agentziak'. Bidaiari espiritua bezeroari transmititzeko asmoarekin hasi eta filosofia horri eusten dio Angel Fernandez gidariak, bidaia komertzial eta turistikoetatik haratago. 

Ekaitz Agirre - Donostia 

Saltsa guztietako perrexila. Halakoxea zen orduan, eta halakoa izaten jarraitzen du oraindik ere Angel Fernandezek. Haurra zela eskolako lagunekin mendira egin zituen lehen irteera haietatik, Patagoniara berriki egin duen azken bidaia arte. Bizitza bera izan du bidaia. Duela 26 urte Izadi Artean agentzia sortu zuenetik turismo hutsetik haratagoko bidaiak eskaintzen ditu; Maroko, Aljeria, Peru, Mali edo beste hainbat herrialdetako biztanle, kultura eta bizimoduak gertutik ezagutu eta lurralde haietako biztanleekin harremanetan jartzeko modua. Bizipen horiek eraman baitzuten orain mende laurden Angel bera delineatzaile lana utzi eta eskuairarekin lerrokatzen zituen marra zuzenak mendi, bailara, basamortu eta arroila makur eta kurbatuengatik aldatzera. Ehunka bidaia eta beste horrenbeste pasadizo ordutik, naturari, mendiari eta kulturari lotutakoak guztiak ere. 

1975ean Afganistanera egin zuen bidaiak erakutsi omen zion bidea. «Gaztea nintzen, 21 urte nituen. Hain zen ezberdina jendea, hain berezia bizimodua. Europa osoa zeharkatu genuen, Iran eta Turkia ere bai, Afganistan arte. Arazo politikoak tarteko ezin izan ginen mendira joan -hori zuten helburua-, baina kultura, bizimodu, jende eta erlijio berriak gertutik ezagutzeak bidaiatzeko harra piztu zidan», esan dio BERRIAri Angel Fernandezek. Azken finean, hori baita benetako bidaiaria ohiko turistatik bereizten duena: «Ezagutzen dituzun jendeek mantentzen dute bizirik bidaiaria». 

Bi urte geroago joan zen estreinakoz Perura. Bidaia horretan hasi omen zen mendi gidari lanaren inguruan bizitza antola zezakeela pentsatzen. «Lanean arazoak genituen eta ez nengoen gustura. Menditik bizitzeko aukera aztertzen hasi nintzen, eta erosotasuna alde batera utzita, hala hasi nintzen», dio Fernandezek. Ametsa zena 1980an gauzatu zuen: Izadi Artean. «Lehenengo trekkinga orduan antolatu nuen, Perura: Vilcanota mendilerrora. Oraindik ere antolatzen ditut hara bidaiak. Ordutik 26 urte pasatu dira, pentsa, eta horretan jarraitzen dut», oroitu du gidariak. 

Ametsa errealitate bihurtzen aitona eta Walter Bonatti izan zituen erreferente. «1905ean Argentinara bidaiatu zuen aitonak, eta hortik datorkit agian bidaiatzeko sena. Bost urte egin zituen han, eta bitxia da: ez nuen bera ezagutu, baina Argentina aurten bisitatu dut, 100 urte pasatuta». Bidaia eta mendiari buruzko liburuak irakurtzeak ere urratsa egiteko ausardia eman ziotela dio, Walter Bonattiren izaera eredugarriak, batez ere: «Hark zuen ikuspegiak asko markatu ninduen: alpinista handia izan zen, baina horretaz gain bidaiaria. Alpinismoa egin ondoren lur urrun haiek ezagutzeko baliatzen zituen bidaiak, eta nik ere hori egin nahi nuen». 

Hasierako urteak, ordea, gogorrak eta zailak izan ziren. Lehen urratsak mendi gidari lanetan egin zituen, mendiko irteerak prestatzen. «Pirinioetara eskalatzera antolatzen nituen lehenengo irteerak, baina ez zen nahikoa. Urtean lau irteera prestatzen ziren, bizitzeko adina ez nuen ateratzen», oroitu du Fernandezek. Beste zerbait eskaini behar zuen, eta bidaia alternatiboak prestatzeari ekin zion. «Bigarren eskuko Land-Rover bat erosi nuen, eta irteera bereziak antolatu nituen: Guarara arroila jaitsierak egitera -aitzindarietakoa izan nintzen horretan-, Pirinioetan eskaladak eta astebateko trekkingak...». Marokoko mendietara ere orduan antolatu zuen lehenengo bidaia: «Sekulako aurkikuntza izan zen. Mendia, abentura eta bidaia nahasten zituzten. Apenas ateratzen nuen irabazirik, bizitzeko ozta-ozta. Gidaria, txoferra... dena nintzen ni, baina bideak zein izan behar zuen ikusi nuen». 

Izadi Artean menditik bizitzeko asmoarekin sortu zuen, jendeari ordura arte existitzen ez zen zerbait eskaintzeko asmoarekin. «Agentzia ni naiz, azken finean. Denetarik egin behar izan dut. Bidaiatzeko dudan espiritua bezeroei transmititzen saiatzen naiz». Berezitasun horrek gidariaren eta bezeroen artean harreman bereziak sortzea eragin du: «Asko lagunak ditut bezero baino. Urteetan errepikatu ohi dute, eta talde txikia joaten garenez, oso harreman berezia sortu ohi da gure artean. Haiek gustura daudelako nago ni gustura, eta ni gustura nagoelako daude haiek. Elkarrekintza bat badago». 

Lehenengo urte haietan lekuen aniztasuna bilatzen zuen, bidaia aukera ahal bezain zabala eskaini nahi zuen Izadiren bidez Angel Fernandezek, baina urteek aurrera egin ahala nahiago izan du lekuak errepikatzea. «Ez zait gustatzen leku berrietara bidaiak antolatzea. Lan handia eskatzen du bidaia ongi prestatzeak, eta ni gustura joaten naiz betiko lekuetara. Perura pozik joaten naiz 1980. urtetik nirekin bidaiatzen duen sukaldaria ezagutzen dudalako, Marokon ere jende asko ezagutzen dut, eta nirekin bidaiatzen dutenentzat leku haietako jendearekin harremanetan jartzea aberasgarriagoa dela uste dut». Izan ere, «garrantzitsuena jendea da, ez lekua», Fernandezen arabera. 

Marokon trekking interesgarri bat, Mali, Aljeriako basamortua, Patagonia eta Peru, batez ere, dira bidaiei dagokienez gaur egun Izadi Arteanen eskaintzak. Bidaiez gain, Pirinioetara irteerak eta eskaladak, Alpeetan mendiko eskia egiteko aukera eta mendian erraketekin ibiltzeko eskaintza ere badu. Bidaietan parte hartu behar dutenei eskaera bakarra egiten die: «Nirekin bidaiatu nahi badute, gauzak argi uzten dizkiet; garrantzitsuena da dituzten arazoak etxean uztea. Gozatzera goaz lehenengo unetik, datorrena horretara etor dadila. Bestela ere sortzen dira arazoak bidaietan eta nik konpondu behar ditut. Horiei 'etxeko arazoak' gehitzen badizkiogu...». 

MENDIZALE AMORRATUA. Bidaiaria, abenturazalea, mendizalea, dendaria -Izadi mendi denda ireki zuen Donostian- zer ote den galdeginda, berehala bota du arrapostua Angel Fernandezek: «Beste ezeren gainetik mendiko gidaria naiz». Izan ere, pasioz bizi izan du mendia eskolatik antolatzen zituzten lehen irteera haietatik. «Barreneraino sartu zitzaidan mendizaletasuna. Gazte hasi nintzen eskalatzen -Felipe Uriarte izan nuen lehenengo irakaslea, Atxarten-. Gurasoek asko sufritzen zuten; soka eta eskalada materiala hartu eta asteburuetan edozein hormara joaten ginenean», gaineratu du. Euskal Herriko mendi eta horma ezagun eta ezezagunak, Pirinioak, Alpeak, Andeak... «Proiektu asko genituen orduan. Nik mapa eta material asko nuen pilatuta, eta ostirala noiz iritsi zain izaten ginen, aurrez prestatutako irteera egiteko». 

Martin Zabaletarekin eta Pako Lusarretarekin egindako eskalada haiek gogoan ditu, baina gaur egun denetarik egitea gustatzen zaio: «Denetarik egiten gozatzen dut: eskalada, mendiko eskia, erraketekin ibilita, arroilak jaisten, trekking batean... denetarik egin behar da». Saltsa guztietako perrexila dela ez dio alferrik. «Erronkazalea naiz. Intxaurrondoko Izarra mendi taldea sortzen lagundu nuen, Euskal Mendizale Federazioko mendiko eskiko lehenengo ordezkaria izan nintzen, eta Belagoa-Zuriza eskiko lehenengo zeharkaldia antolatu nuen», esan du Angel Fernandezek. 

Gipuzkoako kirolari onenaren izendapena eman zioten 1975ean. «Jean Santeko hego-ekialdeko bide zuzena 8 orduan eskalatu genuen, ohikoena bi egunean igotzea zenean. Martin Zabaletarekin Cilindro mendiaren ipar aurpegian bariante berri bat ireki nuen, Txema bidea Txindokin... beti nuen zerbait buruan». Eta orain ere burua ez du geldi. Urteen joan-etorriak ez du aldatu. 

«Berbereek, tuaregek... ez dute ezer, baina dena eman didate» 

Mende laurdenak askorako ematen du. Ehundik gora bidaia egin ditu Angel Fernandez Izadi Artean sortu zuenetik, eta konta ezin ahala bitxikeria eta pasadizo bizi izan ditu bidaia horietan. Perun hamabi aldiz, lau aldiz Kilimanjaro mendian, Marokora 80 bidaiatik gora, Aljeriara 25 baino gehiago, Patagoniatik etorri berria, Alaskan izana... Ezagutu dituen leku guztietatik basamortua du gustukoen. «Aljeriako basamortuak txundituta utzi ninduen. Benetako basamortuak, basamortuen artean desberdintasunak baitaude. Tuaregen lurraldeak duen handitasuna eta edertasuna konparaezinak dira. Eskalada, gameluetan ibilaldiak... denetarik egin daiteke. Alpinista askok jotzen dute basamortura; ez da kasualitatea», egin du gogoeta. 

Basamortuak ez ezik, bertako jendeak egiten omen du ingurua are bereziagoa. «Berbereek, tuaregek... haiek guztiek asko irakatsi didate, ez dute ezer, baina dena ematen dute. Lagunak ditut eta bidaiatzen dutenei balio horiek transmititu nahi dizkiet». Bitxikeria handienetakoa ere hantxe: «Basamortuaren erdian familia batek bere haiman hartu gintuen, eta bat-batean aitak alabarekin ezkondu behar nuela bota zidan». 

Talde txikiak gidatzen ditu Angel Fernandezek, 10-12 lagunekoa omen da aproposena. 26 urteko ibilbidean, bezero talde bakarrarekin izan ditu arazoak, Alaskara egindako bidaia batean. «Ez omen nien eskaini espero zutena», dio. Gainerako esperientziak aberasgarriak oso. Izadi Artean agentziaren bidez Fernandezek antolatzen dituen bidaien berri Donostiako Gros auzoko Izadi dendan eskura daiteke.  

«Beste ezer baino gehiago, mendi gidaria naiz. Gaztetatik barruraino sartu zitzaidan mendizaletasuna»  

«Mendi irteerak ez ziren bizitzeko nahikoa; bidaia alternatiboak antolatzen hasi eta hori izan da bidea» 

